
MINUTI

Il-Minuti tal-Laqgħa Nru. 51 li saret fid-19 ta' Lulju, 2000 ġew konfermati.

 THE CHAIRMAN (Onor. Leo Brincat):  Qabel ngħaddu għall-business tal-lum xtaqt nirringrazzja lis-Sur Raymond Grillo li serva għal xi xhur bħala skrivan ta' dan il-kumitat u nilqa' lura mill-ġdid lis-Sinjura Anna Brincat bħala skrivana tal-Public Accounts Committee (PAC).

RAPPORT TA' L-AWDITUR ĠENERALI GĦAS-SENA 1998 - KONTINWAZZJONI

  THE CHAIRMAN:  Nibda billi l-ewwelnett nistieden fuq il-mejda magħna lill-awditur ġenerali u lid-deputat awditur ġenerali.

Is-Sur Joseph G. Galea u s-Sur John A. Bonnici ħadu posthom madwar il-mejda.

  THE CHAIRMAN:  Fl-aħħar laqgħa kellna talba mill-Onor. Pullicino, li min-naħa tagħna ġiet mgħoddija lill-konsulenti tad-dipartiment tax-xogħlijiet, sabiex dawn jagħtu informazzjoni lill-kumitat dwar fuq liema standards kienu ħadmu fir-rigward ta' l-item “Upgrading of Republic Street Valletta”.   Peress li se nistaqsi jekk hemmx kummenti jew domandi min-naħa tal-membri preżenti nistieden sabiex jingħaqad magħna fuq il-mejda s-segretarju permanenti fil-ministeru għall-ambjent u lil xi uffiċjali oħra li jħoss li jistgħu jgħinuh.

Is-Sur Paul Mifsud, il-Perit Konrad Buhagiar, il-Perit Vincent Cassar u s-Sur Raymond Bondin ħadu posthom madwar il-medja.

  THE CHAIRMAN:  Nifhem li l-membri kollha rċevew kopja ta' dan ir-rapport.  L-Onor.  Pullicino.

  ONOR. GEORGE PULLICINO (Segretarju Parlamentari):  Mr Chairman, jiena r-rapport wasalli l-ġimgħa li għaddiet u peress li x-xogħol tiegħi ma jirrigwardax biss il-PAC ma kellix biżżejjed ħin biex narah. Jien nitlob li ningħata aktar ħin sabiex neżamina dan ir-rapport pero` nista’ ngħaddi biex nagħmel dawk id-domandi li kont għamilt fl-aħħar laqgħa u li għalihom ma kellix risposta.

  THE CHAIRMAN:  Jien ma nsib l-ebda oġġezzjoni li tieħu l-ħin tiegħek biex tanalizza r-rapport. Naħseb li l-aħjar ħaġa tkun li ngħaddu biex nittrattaw mistoqsijiet mhux mill-Onor. Pullicino biss imma anke minn xi membri oħra preżenti, imbagħad jekk tinħass il-ħtieġa li dan l-item jiġi  differit għal darb'oħra, għar-raġunijiet li semma l-Onor. Pullicino, niddifferixxu l-konklużjoni ta' l-item għal darb'oħra.  

  Mela nistieden issa lill-membri sabiex jagħmlu d-domandi tagħhom fuq dan l-item aktar milli fuq ir-rapport innifsu.

  L-Onor. Pullicino.

  ONOR. GEORGE PULLICINO:  Mr Chairman, jekk tippermettili xtaqt naqbad xi punti li kont semmejt fl-aħħar laqgħa li kellna qabel ir-recess tas-sajf, fejn kont irriferejt għar-rampa li hemm f’Melita Street fejn il-knisja ta' San Franġisk kif ukoll għar-rampa li hemm fi Triq San Ġwann, it-tnejn kantunieri ma’ Triq ir-Repubblika.  L-aħħar darba jien kont għedt li ma nistax nifhem kif ix-xogħol fuq dawk ir-rampi - li sar min-naħa tad-dipartiment tax-xogħlijiet li għalih kienu responsabbli wkoll in terms ta' konsulenza ditta privata ta' periti - sar b’mod tali li qiegħed joħloq periklu għal min ikun għaddej minn hemmhekk bil-mixi kif ukoll qed jikkaġuna ħsara kbira lill-karozzi li jgħaddu minn dawk it-toroq. Jien nixtieq li ningħata spjegazzjoni aktar teknika minn dik li ngħatajt l-aħħar darba u jiġi spjegat lilna għalfejn il-qlib sar bil-mod li l-gradient huwa qawwi tant li jekk tkun għaddej bil-karozza minn Melita Street m'għandek l-ebda ċans li ma tmissilhiex il-qiegħ.

  THE CHAIRMAN:  Is-Sur Mifsud.

  IS-SUR PAUL MIFSUD (Segretarju Permanenti fil-Ministeru għall-Ambjent):  Mr Chairman, bil-permess tiegħek nitlob lill-Perit Konrad Buhagiar, li kien konsulent fuq dan il-proġett, sabiex iwieġeb għal dawn id-domandi.

  THE CHAIRMAN:  Il-Perit Buhagiar.

  IL-PERIT KONRAD BUHAGIAR (Konsulent fil-proġett ta' Triq Repubblika):  Mr Chairman, l-aktar parti importanti tal-proġett kienet li nistabbilixxu l-livelli tat-triq u l-fatturi li kellna nżommu quddiem għajnejna kienu l-ewwelnett li l-bankina kienet se tiġi eliminata, li l-ħwienet kellhom il-livelli kollha stabbiliti u li t-triq eżistenti kif kienet qabel il-proġett kellha qlib differenti; kien hemm partijiet li kienu jaqilbu lejn in-naħa tal-lemin u oħrajn kienu jaqilbu lejn ix-xellug.  Jiġifieri l-qofol tal-proġett kien il-livelli tat-triq b'mod li jkun hemm kompromess bejn kemm se jitla' l-livell quddiem kull ħanut.  Dan kien kompromess fis-sens li peress li kien se jinbidel il-livell kien importanti li dan ma jiġix b’tali mod li jkun hemm bżonn ta’ taraġ biex tidħol ġol-ħanut jekk it-triq tiġi 'l isfel jew inkella li jidħol l-ilma ġol-ħwienet kemm-il darba l-livell tat-triq ikun 'il fuq mill-ħwienet.  Minn dak l-aspett naħseb li l-proġett kien suċċess fis-sens li wieħed la jinduna bid-differenzi tal-qlib tal-livelli u mill-punt viżwali the levels are pleasant fis-sens li ma tindunax li hemm ħafna tlugħ u nżul. Jiġfieri minn dak il-livell naħseb li jiena sodisfatt.  

  Il-fatt li l-bankina ġiet eliminata ovvjament ħolqot problema bis-side streets għaliex f’dawn it-toroq il-bankina għadha hemmhekk, it-triq qiegħda livell aktar 'l isfel u għalhekk kien se jkun hemm tarġa bejn il-lateral streets u Triq ir-Repubblika. Ovvjament din il-problema ma setgħetx tiġi riżolta kompletament fis-sens li dment li t-toroq bħal Melita Street baqgħu fl-istess livelli kien se jkun hemm dik it-tarġa. Meta aħna ġejna biex nagħmlu l-qlib għal ġos-side streets ħsibna li l-fatt li kien hemm rampa tista' tintuża a vantaġġ tal-proġett peress li konna qed nisperaw li jkun hemm ammont inqas ta’ karozzi li jużaw din it-triq u fil-fatt parti mill-brief kienet li din it-triq ma tintużax. Ovvjament imbagħad kien hemm il-problema l-oħra li aktar ma r-rampa kienet testendi għal ġo side streets aktar kienet se tikber il-possibilita` li t-triq tispiċċa 'l fuq mill-għoli ta' l-ewwel ħwienet.  

  ONOR. GEORGE PULLICINO:  Imma kif ġiet it-triq ikollok bilfors tnaqqas l-ispeed għaliex inkella tibagħtek tirreġistra għax-xogħol fit-tarf ta' Melita Street! Anke jekk tkun qed issuq bil-mod ukoll tieħu l-qiegħ tal-karozza.  Jien ma naħsibx li l-idea oriġinali kienet li t-triq tkun isservi ta' periklu għal min jgħaddi minn hemmhekk għaliex kif inhi, anke min jgħaddi bil-mixi għandu ċans li jieħu waħda għal wiċċu!  Allura meta nfaqna dawk il-flus kollha biex għamilna din it-triq ma stajniex estendejna r-rampa b’tali mod li ġġib il-gradient tagħha għal xejn għal xejn, mhux issa spiċċajna b’tarġa li hija perikoluża?  Għandi mbagħad mistoqsijiet oħra fuq il-workmanship.

  Waħda mill-affarijiet li tolqotni hija li ħafna mill-grouting li sar jew sparixxa jew inkella meta sar sar fl-livell baxx tant li jekk jgħaddi xi ħadd b'takkuna hemm ċans kbir li jixkana għal wiċċu għaliex il-fil ta' bejn slab u oħra huwa wiesgħa ħafna.  Jiena dan in-nuqqas ta' workmanship li laqatni mhux il-mod ta’ kif inhi ddisinjata t-triq.  U għalhekk l-aħħar darba jien kont staqsejt jekk sarx rapport li jeżamina dawn in-nuqqasijiet.  Jien ma nippretendix li għandi niġi f'dan il-kumitat u nistaqsi dwar dawn l-affarijiet!  Għadda r-recess tas-sajf u r-rampa u l-grouting baqgħu kif kienu u n-nies li jħallsu t-taxxi bħalna ovvjament jistaqsu kif dan ix-xogħol jitħalla jsir in the first place. Aħna qegħdin hawnhekk f'dan il-kumitat biex naraw li t-taxxi tan-nies jintnefqu b'mod tajjeb u biex ma nispiċċawx nonfqu aktar flus għal xi operazzjoni minħabba li t-triq tkun ta' periklu.

  THE CHAIRMAN:  Aktar kummenti?  L-Onor. Mangion.

  ONOR. CHARLES MANGION:  Mr Chairman, naħseb li d-domanda ta’ l-Onor. Pullicino hija jekk fl-opinjoni tal-periti li hawn preżenti hawnhekk magħna kienx hemm workmanship ħażin.  Forsi wieħed ikun jista’ jispjega f’termini aktar lay l-opinjoni professjonali tal-periti preżenti.

  THE CHAIRMAN:  Il-Perit Buhagiar.

  IL-PERIT KONRAD BUHAGIAR:  L-ewwelnett irrid ngħid li dan kważi huwa xogħol ta' artiġġjanat jiġifieri l-materjal li qiegħed jintuża huwa naturali u huwa maqtugħ fil-quarries fuq il-cleavage tiegħu.  Dan jifforma speċi ta' surface li huwa non slip pero` huwa rough u lanqas huwa maqsum b'sega imma b'martell jiġifieri l-edges ikunu rough ħafna. Voldieri l-fatt li hemm spazju bejn paving slab u oħra huwa parti minn dan ix-xogħol ta' artiġġjanat.  Din hija speċi ta' cobbled street u għalhekk ma tistax tkun lixxa daqs waħda li tkun magħmulha mill-irħam. Li għamilna aħna f’dak li għandu x’jaqsam ma’ disinn kien li l-ġnub fejn qabel kien hemm il-bankini u fejn in-nies forsi jgħaddu aktar għaliex hemm il-ħwienet rajna li dan ikun magħmul minn paving slabs maqtugħin b’sega, jiġifieri l-ġonot ta’ bejn il-paving slabs jiġu viċin ħafna, filwaqt li fin-nofs, li huwa l-carriage way, il-fili jkunu aktar wesgħin. 

 Dan huwa xogħol delikat ħafna għaliex hemm involut materjal li huwa naturali u triq bħal din żgur li jkollha bżonn ta’ maintenance il-ħin kollu; biż-żmien se jkun hemm bżonn tbiddel xi paving slab ‘l hawn u ‘l hinn.  Dan suppost li qed isir il-ħin kollu għaliex diġa` għaddew sentejn minn fuq it-triq.  Barra minn hekk irrid ngħid li fl-opinjoni tiegħi naħseb li qegħdin jintużaw metodi żbaljati għall-ħasil tat-triq għaliex it-triq għandha tinħasel bl-ilma, pero` ma nistax ngħid fiż-żgur li l-metodu li qed jintuża, jiġifieri bil-broxk idur, qiegħed jinqala’ l-grouting.  Partijiet mill-grouting irid jerġa’ jsir pero` dan huwa proċess naturali.

  THE CHAIRMAN:  Aktar kummenti?  L-Onor. Pullicino.

  ONOR. GEORGE PULLICINO:  Mr Chairman, jien għadni ma ngħatajtx risposta għalfejn ir-rampa ta’ Triq Melita ma ġietx aktar smoothened out. Hemmhekk kulma hemm huwa biss il-ħajt tal-Knisja ta’ San Franġisk u kieku wieħed estenda bl-istess materjal along Melita Street f’aktar tul ma kienx ikun hemm problema.  L-istess jista’ jingħad għal St. John’s Street.  Hemmhekk trid litteralment titfa’ l-karozza on first gear biex taqla’ r-rampa.  Jiena perit u forsi nifhem għalfejn isiru ċerti affarijiet imma għal the man in the street dawn l-affarijiet m’humiex ġustifikabbli u għalhekk jiena nistenna li jkun hemm risposti għal dawn id-domandi.  Barra minn hekk jiena ma naqbel xejn ma’ li ntqal li dan ġara għaliex il-materjal huwa naturali.  Naturali kemm trid imma l-ġemb tiegħu huwa ssegat u maqtugħ lixx.

  IL-PERIT VINCENT CASSAR (Direttur Ġenerali, Ministeru għall-Ambjent):  Il-materjal huwa maqtugħ b’metodu naturali tali li kemm il-ġemb kif ukoll il-wiċċ tiegħu ma jiġux lixxi; biex  iġġibhom lixxi trid taqtagħhom bis-sega.  Kif kien qed jispjega l-Perit Buhagiar dawk li huma fil-ġemb ġew maqtugħin bis-sega biex ikunu - u fil-fatt huma - imqiegħda differenti minn dawk tan-nofs li huma maqtugħin b’mod naturali.  Bejn l-islabs teżisti varjazzjoni ta’ bejn 2.5 cm u 3 cm u għalhekk meta jiġu mqiegħda ma jistgħux ikunu perfetti daqs meta tqiegħed il-madum jew l-irħam.

  ONOR. GEORGE PULLICINO:  Jiena nifhem li s-sengħa titlob li l-grouting meta qed tuża materjal bħal dak ma ttellgħux sal-wiċċ imma tħallih ftit nieqes, imma jekk wieħed iħares lejn kif sar ix-xogħol - u dan mill-bidu mhux issa biss wara li sar it-tindif - isib li hemm ħafna vojt.  U f’1.5 cm iddaħħlu l-grouting; m’aħniex qed nitkellmu fuq 2 mm jew 3 mm. Jien ma jidhirlix li għandi nkompli għaddej fuq dan il-punt f’din l-istanza, pero` nixtieq li l-public works u n-nies li għamlu x-xogħol tas-surveying jirrimedjaw din is-sitwazzjoni u min għamel l-iżbalji iħallas għalihom; jekk għamilhom il-kuntrattur jeħilhom il-kuntrattur jekk għamilhom min suppost għamel is-supervision u m’għamilhiex kif suppost jeħilhom hu, imma xi ħadd irid jiddeċiedi u mhux sempliċement we keep on passing the buck u sadanittant is-sitwazzjoni fi Triq ir-Repubblika, li hija t-triq prinċipali ta’ pajjiża, tibqa’ kif inhi. Huwa sabiħ li ningħata rapport bħal dan imma jkun ħafna aħjar kieku x-xogħol isir kif suppost.

  THE CHAIRMAN:  Aktar rimarki?  L-Onor. Mangion.

  ONOR. CHARLES MANGION:  Kien hemm ħsieb li jsir aktar xogħol ta’ embellishment fuq dak li hemm biex tkompli tiġi żviluppata Triq ir-Repubblika?

  IL-PERIT VINCENT CASSAR:  L-idea dejjem kienet li s-side streets ikunu paved bl-istess livelli ta’ Triq ir-Repubblika.  Jiġifieri l-livelli nżammu b’dak il-mod biex ikun jista’ jiġi rispettat dak ix-xogħol li jrid isir aktar ‘il quddiem.

  ONOR. CHARLES MANGION:  Meta huwa maħsub li jsir dan ix-xogħol?

  IL-PERIT VINCENT CASSAR:  Għalissa m’għandna l-ebda programm biex inkompluh.

  THE CHAIRMAN:  Is-Sur Bondin.

  IS-SUR RAYMOND BONDIN (Co-ordinator Valletta Rehabilitation Committee): Xtaqt ngħid li l-proġett tal-paving għal dak li huwa Melita Street u St. John  Street għandu jitkompla pero` mhux minn Triq ir-Repubblika ‘l isfel imma minn Triq ir-Repubblika ‘l fuq lejn Triq il-Merkanti.  L-idea hi li tgħaqqad il-pedestrian area.

  ONOR. CHARLES MANGION:  Meta hemm il-ħsieb li jinbeda dan ix-xogħol?

  IS-SUR RAYMOND BONDIN:  Kif il-periti jlestu x-xogħol preparattiv tagħhom ikun jista’ jibda x-xogħol.

  THE CHAIRMAN:  Hemm xi time scales indikattivi?

  IS-SUR RAYMOND BONDIN:  Le, m’hemmx għaliex l-ewwelnett jiddependi fuq il-finanzjament li jkollu l-proġett u anke fuq il-fatt li jridu jlestu x-xogħol il-periti pero` ġew ikkummissjonati l-periti min-naħa tal-works division biex jagħmlu xogħol preparattiv.  

  THE CHAIRMAN:  Aktar kummenti?  L-Onor. Pullicino.

  ONOR. GEORGE PULLICINO:  Mr Chairman, jekk dak li qed jgħid is-Sur Bondin huwa minnu allura jikkonferma x-xogħol ħażin li sar għaliex jekk ix-xogħol kien intenzjonat li jitkompla lejn Triq il-Merkanti ifisser li l-kantuniera ta’ Triq ir-Repubblika ma’ Triq Melita ma kellhiex titħalla kif inhi temporanjament għaliex it-temporanju fil-fatt m’hu xejn ħlief permanenti jekk ma kienx hemm maħsub li titkompla lejn dik in-naħa.  Allura wieħed kien jistenna li ma ssirx in the first place.  

  It-tieni nett jiena qed nara specifications D 8.4 tar-rapport fejn qed jingħad li “joints to be between 5 and 8 mm”.  Jiena nistieden lil kulħadd sabiex jara jekk il-joints fihomx tabilħaqq 5 mm to 8 mm.

  THE CHAIRMAN:  Hemm aktar rimarki?  Il-Perit Buhagiar.

  IL-PERIT KONRAD BUHAGIAR:  Mr Chairman, irrid ngħid li l-kuntrattur għadu ma tħallasx tal-workmanship difettuż li għamel.  Il-perit ma jistax jagħmel aktar milli jżomm lura l-ħlas. Sfortunatament it-triq ilha sentejn li nbdiet u l-kuntrattur qatt ma ġie jlesti.  Aħna għandna nagħtuh xi flus u fil-fatt riċentement konna qegħdin niddiskutu sabiex naraw jekk inġibux lil xi ħaddieħor sabiex ilesti.

  THE CHAIRMAN:  Tistgħu tagħtu indikazzjoni ta’ x’inhu l-ammont involut bejn wieħed u ieħor?

  IL-PERIT KONRAD BUHAGIAR:  Madwar Lm8,000, pero` subject to correction.
  ONOR. GEORGE PULLICINO:  Jiġifieri Lm8,000 minn ammont li jaqbeż l-Lm400,000.  Qed ngħid dan biex wieħed ikun jaf fuq liema persentaġġi qegħdin nitkellmu!

  ONOR. CHARLES MANGION:  Perit Buhagiar, skond l-aħħar statement tiegħek jidher li identifikajtu xi xogħol li huwa difettuż.  Tista’ tgħidilna għal-liema xogħol kont qiegħed tirriferi?

  IL-PERIT KONRAD BUHAGIAR:  L-ewwelnett hemm partijiet fejn is-cement tal-grouting ma ġiex imnaddaf sew minn fuq il-madum u jrid jitneħħa.  Kellna wkoll problema bis-supply tal-hard stone għaliex ħafna mill-qawwi li ġie kien difettuż and we rejected it pero` minħabba l-fatt li kien hemm target date meta kellha tinfetaħ it-triq poġġejna lilu temporanjament.  Kien hemm ukoll xi ġebel tal-franka li kien ukoll difettuż u dak il-ġebel għadu ma tbiddilx.  I stand to be corrected fuq it-Lm8,000, pero` dak huwa biss dwar it-tqegħid.

  ONOR. CHARLES MANGION:  Jiġifieri fl-opinjoni tagħkom il-flus li ġew retained ikopru għal dawn in-nuqqasijiet u difetti?

  IL-PERIT KONRAD BUHAGIAR:  Iva.

 THE CHAIRMAN:  L-Onor. Muscat.

  ONOR. CLAUDE MUSCAT:  Tista tgħidilna kemm sar maintenance f’dawn is-sentejn?  Jien naħseb li ma setax isir maintenance jekk it-triq lanqas biss għadha lesta!  Dan ġara bħal quddiem il-Palazz fejn il-madum baqa’ kollu mkisser.

  IS-SUR RAYMOND BONDIN:   L-ewwelnett irrid ngħid li quddiem il-Palazz m'għandux x'jaqsam mal-proġett ta' Triq ir-Repubblika.  Veru li ngħata l-kuntratt biex jitlesta pero` m'għandux x'jaqsam mal-proġett in kwestjoni.  Wieħed irid jgħid ukoll li veru hemm affarijiet li l-kuntrattur għadu ma għamilx pero` dan kien dovut għall-fatt li kien hemm diskussjonijiet fit-tul ħafna speċjalment ma' min ipprovda l-qawwi li kien difettuż u kellna diversi problemi li ġew solvuti biss riċentement.  Jiġifieri l-kuntrattur minn riċentement biss li seta' jkompli x-xogħol.

  Għar-rigward ta' maintenance u tindif l-ewwelnett irrid ngħid li t-tindif huwa responsabbilta` tal-kunsill lokali mhux tal-works division pero` aħna wkoll ġbidna l-attenzjoni għar-rigward tal-mod rough kif qed isir it-tindif u dan suppost li se jiġi mtejjeb.  Skond huma t-tindif li għamlu - din hija ħaġa teknika li ma nidħolx fiha jien - ma neħħix mill-grouting li kien hemm.  Għal dak li huwa maintenance ma naħsibx li jista' jsir maintenance qabel ma wieħed ilesti l-proġett. Għad hemm affarijiet żgħar x'jitlestew għal dak li jirrigwarda l-proġett u fil-fatt f’Ottubru għandu jkompli jitlesta xi xogħol.

  THE CHAIRMAN:  L-Onor. Galea Pace.

  ONOR. VICTOR GALEA PACE:  Mr Chairman, jekk kif qed jgħid is-Sur Bondin kien hawn dawn in-nuqqasijiet u difetti għaliex baqgħu jitħallsu dawn il-flejjes kbar lill-kuntrattur?

  IS-SUR RAYMOND BONDIN:  Il-kuntrattur tħallas biss tax-xogħol li għamel, liema xogħol ġie ċċertifikat mill-konsulenti u l-periti tagħna.

 ONOR. VICTOR GALEA PACE:  Imma apparentement kien hemm id-difetti u n-nuqqasijiet.

  IS-SUR RAYMOND BONDIN:  Jiena ma naf bl-ebda rapport fuq id-difetti as such.  L-uniku rapport li hemm huwa fuq ftit cement li hemm fuq il-madum quddiem il-qorti u li jrid jitkompla x-xogħol li jiddependi mill-kuntrattur tal-qawwi.

  ONOR. GEORGE PULLICINO:  Jiġifieri d-difetti huma dawk speċifikati s'issa?  Jekk inhu hekk allura wieħed irid jistaqsi jekk ir-rapport jinkludix difetti għal dak li għandu x'jaqsam ma' grouting, ma' laying ta' materjali - hemm partijiet fejn litteralment il-maduma qiegħda aktar għolja u m'iniex qed nitkellem fuq is-surface imma qed nitkellem fuq il-paving slab impoġġija aktar f'livell għoli - u mal-kwestjoni tal-qlib, tliet affarijiet li naħseb li huma importanti.  Fir-rapport li ngħatalna ma jidhirx li hawn rapport mehmuż tas-supervision dwar nuqqas ta' workmanship; hawn l-ispecifications imma m'hawnx xi rapport li jitkellem fuq il-workmanship li sar fuq il-post.

  IL-PERIT KONRAD BUHAGIAR:  L-unika ħaġa li rrimarkajt dwarha jien tirrigwarda s-cement u ktibt li jekk il-kuntrattur ma kienx se jirrimedja s-sitwazzjoni allura “I have no option but to withhold final payment” which is what I did.

  ONOR. CHARLES MANGION:  Il-kwestjoni qiegħda hawnhekk.  Perit Buhagiar, inti identifikajt żewġ nuqqasijiet f’dak li għandu x’jaqsam ma’ workmanship apparti l-materjal tal-qawwi u l-materjal ieħor li ma kienx tal-livell mixtieq.  Id-difetti li qed jiġu elenkati min-naħa ta’ l-Onor. Pullicino intom taqblu magħhom jew inkella taraw li dawn m’humiex difetti?  Qed nistaqsi dan biex aħna li m’aħniex periti nkunu nistgħu nifhmu eżatt x’qiegħed jingħad għaliex min jgħid li hemm difetti u min jgħid li m’hemmx daqstant.  Aħna dan li jinteressana bħala kumitat.

  IS-SUR RAYMOND BONDIN:  Il-flus li nżammu lill-kuntrattur huma biss biex inaddaf dik il-parti ta’ quddiem il-qorti fejn kien hemm wisq cement - illum ovvjament dan naqas bis-saqajn - u biex ikompli x-xogħol tal-qawwi li ma kienx jiddependi minnu.  Mill-bqija jien m’għandi l-ebda rapport la dwar xogħol ta’ tqegħid ħażin u lanqas li l-kuntrattur ma mexiex skond id-disinji li ġew sottomessi.  Jiġifieri għal dak li għandu x’jaqsam mar-rampa ta’ Melita Street il-kuntrattur mexa skond id-disinn li kellu.  Il-livelli mhux hu kien responsabbli għalihom.

  ONOR. GEORGE PULLICINO:  Wara li sar ix-xogħol il-Valletta Rehabilitation Committee iddiskuta dak l-istess xogħol?  Il-kumitat huwa kuntent bir-rapport li sar min-naħa tal-periti għal dak li għandu x’jaqsam ma’ difetti li ġew elenkati fir-rapport?

  THE CHAIRMAN:  Is-Sur Bondin.

  IS-SUR RAYMOND BONDIN:  Ma nafx għal-liema difetti qiegħed tirriferi.  Ir-rapport jitkellem biss fuq dik il-parti li trid titnaddaf mis-cement.

  ONOR. GEORGE PULLICINO:  Jiġifieri l-Valletta Rehabilitation Committee  jaqbel ma’ dak li ir-rapport Ii qed jgħid li l-uniku difett li hemm huwa li f’parti tat-triq is-cement ma tneħħiex sewwa minn fuq il-materjal?

  IS-SUR RAYMOND BONDIN:  Li nista’ ngħid huwa li meta kienet qed issir it-triq u ġiet iddisinjata kif ġiet iddisinjata kien hemm diversi diskussjonijiet u ġbidna anke l-attenzjoni tal-konsulent għar-rigward tal-problema tal-livelli ta’ dik ir-rampa u ta’ problemi żgħar oħrajn.  Ir-risposta teknika kienet - u aħna bilfors irridu noqogħdu fuq ir-risposta teknika - li minħabba l-livelli tat-triq din kellha bilfors issir b’dak il-mod.  Il-konsulenti kellhom ukoll surveyor speċjalizzat f’dan it-tip ta’ xogħol u r-risposta teknika tiegħu kienet li x-xogħol ma setax isir mod ieħor.  Ma nistax ngħid li aħna kuntenti b'dik ir-rampa u b’xi affarijiet oħrajn pero` wieħed irid joqgħod fuq ir-rapport tekniku li jkollu.  Irrid nerġa’ nenfasizza li l-kuntrattur m’għandux tort fiha din għaliex huwa mexa skond id-disinji li kellu.

  THE CHAIRMAN:  Hawn iżjed kummenti?  L-Onor. Mangion.

  ONOR. CHARLES MANGION:  Jiġifieri bażikament iż-żewġ difetti li qegħdin jissemmew huma l-grouting u r-rampa.  Il-grouting kien difettuż mill-bidu jew inkella sar hekk minħabba l-wear and tear?

  IL-PERIT KONRAD BUHAGIAR:  Diffiċli tgħid għafejn inqala’ l-grouting.  Li nista’ ngħid huwa li ma kienx hekk mill-bidu.  Ovvjament bil-wear and tear xi ftit se jinqala’.

  ONOR. CHARLES MANGION:  Issa rigward ir-rampa.  Huwa ġustifikat il-fatt li din hija għolja jew le?

  IL-PERIT KONRAD BUHAGIAR:  Ma niftakarx eżatt kull sitwazzjoni għaliex il-livelli ġew ikkalkulati skond il-limitations li kien hemm fil-post.  Per eżempju, kieku r-rampa għamilniha aktar ‘l isfel kien hemm ħanut li kien se jiġi ‘l isfel mil-livell tat-triq. Rigward Melita Street l-idea kienet li t-triq titkompla kemm ‘l isfel kif ukoll ‘il fuq u għalhekk il-problema ma kentix se tkun hemm.  Fil-fatt għamilna taraġ fil-bankina temporanjament pero` xi kultant affarijiet li jsiru temporanjament jibqgħu hemm għal dejjem.

  THE CHAIRMAN:  L-Onor. Galea Pace.

  ONOR. VICTOR GALEA PACE:  Din ir-rampa li qegħdin nitkellmu fuqha tista’ titbaxxa ftit jew tittawwal ftit aktar biex ma tibqax ta’ inkonvenjent?

  IL-PERIT KONRAD BUHAGIAR:  Iva, tista’.

  THE CHAIRMAN: Hawn iktar kummenti?  L-Onor.  Pullicino.

  ONOR. GEORGE PULLICINO:  Mr Chairman, ma rridx inkun finicky u lanqas ma rrid la lilek u lanqas il-membri ta’ din il-kamra jaħsbu li qbadna ma’ dan il-punt sempliċement biex naqbdu fuqu.  Aħna qbadna fuq dan il-punt għaliex jidhirilna li meta jitqabbdu periti biex jagħmlu rapporti għandhom isiru rapporti ta’ supervision iktar dettaljati u naħseb - issa tiġġudika r-ruħ - li la trid tkun perit u lanqas persuna teknika biex tinduna li hemm id-difetti f’dan il-każ.  Jien qed insemmi dan il-każ għaliex jidhirli li għandu jkun hemm ħafna aktar supervision fuq ix-xogħol li jsir.  Bir-rispett kollu lejn kulħadd xejn m’hu kredibbli għalija li mix-xogħol kollu li sar ir-rapport li jagħtu l-periti fl-aħħar jinkludi biss difett wieħed li huwa l-materjal li tħalla fuq il-madum.   Jiena li nsib stamb huwa li bit-tindif kif qed isir inqala’ l-grouting imbagħad inżommu Lm8,000 lill-kuntrattur għaliex ħalla l-materjal fuq il-madum.  Allura dak ma jinqalax!  Jekk jinqala’ l-grouting jinqala’ wkoll il-materjal li tħalla.  Allura we might as well nagħtuhomlu t-Lm8000 għaliex jista’ jgħidilna li huwa parti mill-grouting ukoll u bil-ħasil jinqala’!

  THE CHAIRMAN:  Hawn aktar kummenti?  Jidher li m’hawnx aktar kummenti pero` qabel nagħlqu fuq dan l-item nixtieq nistaqsi lill-Onor. Pullicino jekk fid-dawl tal-kummenti li għamel fil-bidu jixtieqx jirriżerva d-dritt li jara r-rapporti u jerġa’ jqajjem xi mistoqsijiet fi stadju ulterjuri.

  ONOR. GEORGE PULLICINO:  Mr Chairman, f’dan l-istadju l-kummenti tiegħi nagħmilhom bil-miktub u fil-każ nitolbok tgħaddihom għar-risposti lill-awtoritajiet konċernati.

  THE CHAIRMAN:  Mela nirringrazzja lill-uffiċjali preżenti u nistgħu ngħaddu għall-item li jmiss li jikkonċerna lill-Ministeru tas-Saħħa.  Nistieden lis-segretarju permanenti fil-ministeru tas-saħħa u lil xi uffiċjali li jħoss li jistgħu jgħinuh sabiex jingħaqdu magħna madwar il-mejda.

Is-Sur Emanuel C. Micallef, it-Tabib John M. Cachia u s-Sinjura Lilian Wismayer ħadu posthom madwar il-mejda.

  THE CHAIRMAN:  Hawn kummenti?  L-Onor. Pullicino.

  ONOR. GEORGE PULLICINO:  F’paġna 76 tar-rapport hemm imniżżel li l-awtoritjiet tas-saħħa għażlu bħala consultancy firm kumpannija li kienet diġa` intagħżlet qabel April 1997 u f’dan il-każ la kien hemm sejħa u lanqas talba għal quotations.  Jista’ jkollna spjegazzjoni għal dan?

  THE CHAIRMAN:  Is-Sur Micallef.

  IS-SUR EMANUEL C. MICALLEF (Segretarju Permanenti fil-Ministeru tas-Saħħa):   Dak iż-żmien li qed jirriferi għalih l-Onor. Pullicino fil-medical stores kien hemm problemi kemm amministrattivi kif ukoll ta’ storage u stock controls fejn is-sistema tas-SAGE li kellna dak iż-żmien kienet kważi spiċċat għal kollox u konsegwenza ta’ dan kien qed ikollna ħafna shortages ta’ mediċini u affarijiet simili li jkollna bżonn urġenti fl-isptarijiet.  Għalhekk inħass il-bżonn li titqabbad a consultancy firm b’urġenza - għaliex ma stajniex nistennew aktar - biex tagħmel analisi ta’ din is-sitwazzjoni fil-medical stores għal dak li għandu x’jaqsam ma’ IT information systems u anke administration finanzjarja and otherwise hemmhekk.  

  At that time kien hemm din il-kumpannija li rrifera għaliha l-Onor. Pullicino li kienet qed tagħmel xi xogħol fl-FMS u ġiet imqabbda mill-ministeru biex tagħmel din l-analisi - at that stage kienet kwestjoni ta' analisi biss - fil-medical stores.

  THE CHAIRMAN:  Fl-aħħar tar-rapport jintqal li l-issue ta' l-introduzzjoni ta' sistema adegwata ta' computerisation ta' l-istores ilha pendenti għal dawn l-aħħar 20 sena sa mill-bidu tas-snin tmenin and it features ripetutament fir-rapport ta' l-awditur ġenerali.  Tista' forsi taġġorna lil dan il-kumitat fiex waslu l-affarijiet?

  IS-SUR EMANUEL C. MICALLEF:  Konsegwenza ta' din l-analisi li saret kien sar xogħol ta' konsulenza u ġiet introdotta sistema li qiegħda tagħtina l-informazzjoni kollha li jkollna bżonn u l-problemi li kellna rigward madwar 8000 item li ma konniex nafu x’baqa' minnhom illum spiċċaw għaliex b’din is-sistema nistgħu nżommu kontroll u nagħmlu monitoring tagħhom biex inkunu nafu l-istock positions tagħhom u nkunu nafu meta rridu nordnaw, kif, l-expiry dates u dawn l-affarijiet kollha.  Bis-sistema l-antika dan ma setax isir. 

  THE CHAIRMAN:  Jiġifieri għaċ-ċirkostanzi tal-lum din is-sistema hija adegwata?

  IS-SUR EMANUEL C. MICALLEF:  Iva, fil-fatt għandna records ta' l-1998, 1999 u anke ta' din is-sena li huma up-to-date u li minnhom nistgħu niksbu l-informazzjoni neċessarja to run the place.

  THE CHAIRMAN:  L-Onor. Pullicino.

  ONOR. GEORGE PULLICINO:  Qed nifhem li din is-sistema hija waħda elettronika?

  IS-SUR EMANUEL C. MICALLEF:  Iva.

  ONOR. GEORGE PULLICINO:  Hemm xi ħadd li huwa responsabbli biex every now and then jagħmel checking ta' dak li jkun qiegħed għaddej ġaladarba hija elettronika?  Jiġifieri jiġi ċċekkjat per eżempju kif il-konsum f'ċerti wards ikun qiegħed fluctuating jew jekk hemmx tendenza partikolari li ċerti wards jikkunsmaw aktar minn wards oħrajn?  Isir dan it-tip ta' audit?

  IS-SUR EMANUEL C. MICALLEF:  B'din is-sistema qegħdin nillimitaw ruħna biss għall-medical stores.

  ONOR. GEORGE PULLICINO:  Jiġifieri ma tafux fejn imorru?

 IS-SUR EMANUEL C. MICALLEF:  Le, fejn imorru nafu, x'jiġri minnhom ma nafux.  Aħna nafu li jmorru l-isptar jew il-health centres jew inkella fl-outpatient pharmacies ta' l-Isptar San Luqa pero` jekk ward hijiex qed tieħu aktar minn oħra jew jekk hijiex qed tieħu aktar milli suppost ma nkunux nafu.  Għandna sistema dwar dan li għadha qed tiġi analizzata u nisperaw li eventwalment ikun jista’ jkollna dik l-informazzjoni wkoll.

  ONOR. GEORGE PULLICINO:  Jiġifieri jekk mediċina mill-istores imur l-Isptar San Luqa, once li tasal hemmhekk ma tkunux tafu f'liema wards marru.

  IS-SUR EMANUEL C. MICALLEF:  Le, inkunu nafu f'liema wards marru imma mhux electronically.  L-electonic system hija limitata biss għall-istores.  Bħalissa qed isir studju biex ikun jista’ jkollna anke din l-informazzjoni li qed isemmi l-Onor. Pullicino.

  ONOR. GEORGE PULLICINO:  Jinżamm record ta' min ikun qed jagħmel l-ordni tal-materjal?  Ħafna drabi wieħed jisma’ l-akkuża li materjali li joħorġu mill-Isptar San Luqa jintużaw minn konsulenti u tobba f'xogħol privat tagħhom.  Nistgħu naslu biex wieħed ikun jaf min jagħmel l-ordni tal-materjal?  Staqsejt rigward il-wards għaliex b’hekk almenu forsi wieħed ikun jaf min huma l-konsulenti f’dik il-ward partikolari u jekk ikun hemm fluctuation jew inkella f'daqqa waħda ssib li ċertu materjal qiegħed jiġi kkunsmat aktar minn f’wards oħrajn forsi wieħed ikun jista' jeżamina u għallinqas jieħu ftit ta' scan.

  IS-SUR EMANUEL C. MICALLEF:  Minħabba t-turnover qawwi li hemm ma tantx huwa possibbli biex tagħmel dan b'mod manwali.  Qed nippruvaw indaħħlu sistema elettronika li biha nkunu nistgħu nkunu nafu eżatt fejn qed jintużaw il-mediċini, il-konsulenti li qed jordnawhom u b'liema frekwenza biex jiġu evitati l-abbużi.

  ONOR. GEORGE PULLICINO:  Fil-ward min jordna l-mediċina?  Huma l-konsulenti li jagħmlu l-ordni jew inkella xi ħadd ieħor?

  IT-TABIB JOHN M. CACHIA (Director, Institutional Health): L-ewwelnett irrid ngħid li l-Isptar San Luqa bħal kull sptar fid-dinja għandu dak li jgħidulu l-formolarju, jiġifieri hemm lista ta' mediċini li normalment jiġu stocked l-isptar.  Issa l-formularju jinqasam f'dawk il-mediċinali li jintużaw esklussivament fl-isptar biss, dawk li jistgħu jintużaw fuq pazjenti outpatient li allura jingħataw lill-morda biex jikkunsmawhom id-dar, imbagħad dawn ta’ l-aħħar jerġgħu jinqasmu f'żewġ kategoriji.  Normalment jiġri li jkun hemm żvilupp fil-qasam mediku. Konsulent jew grupp ta' konsulenti jew direttur ta' dipartiment kliniku jagħmel talba biex din il-mediċina tibda tinxtara.  Din it-talba tiġi evalwata f'dak li ngħidulu d-drugs and therapeutics committee u ssir valutazzjoni f'dak il-kumitat - Mrs Wismayer tista' tispeċifika u telabora x-xogħol li jsir minn dak il-kumitat iktar fid-dettall minni - dwar x'benefiċċji u x'vantaġġi għandha dik il-mediċina u x'inhu the estimated use tagħha, u f'dak il-mument jinħoloq dak li ngħidulu protokoll, jiġifieri f'liema ċirkostanzi tista' tintuża dik it-tip ta' mediċina.  Jiġifieri the originator ta' request biex mediċina tiddaħħal fil-formolarju normalment huma t-tobba għalkemm jistgħu jkunu wkoll infermiera li jistgħu jinsistu li jkun hemm ċerta kwalita` ta' dressing minflok ta' dressing oħra biex tiġi kkurata ferita, pero` l-ordni as such jagħmilha it-tabib.

  ONOR. GEORGE PULLICINO:  Imma inti qed tirriferi għal x'tip ta' mediċina jżommu l-istores.  Meta tiġi għall biex tawtorizza konsum ta' prodott min huwa l-authorised prescriber?

  IT-TABIB JOHN M. CACHIA:  Hemm diversi livelli, hemm il-livell ta' dak li ngħidulu l-general practitioner's list li huwa l-aktar livell baxx fis-sens li tabib tal-familja fid-dar jew fiċ-ċentru tas-saħħa jista' jordnah mingħajr problema ta' xejn u jiġi dispensat there and then, hemm dak li ngħidulu consultant only jiġifieri konsulent jew speċjalista biss jista' jordna dik it-tip ta' mediċina, imbagħad hemm mediċinali li huma speciality restricted fis-sens li per eżempju ma jistax ikun hemm surgeon li jordna mediċina psikjatrika.  Hemm imbagħad livell ieħor li huwa hospital only fis-sens li hemm tip ta' mediċinali li jistgħu jintużaw biss fl-intensive therapy unit u mkien iżjed.

  ONOR. GEORGE PULLICINO:  Imma ma tinżammx track tal-persuni li jkunu ordnaw il-konsum  tal-prodott?

  IT-TABIB JOHN M. CACHIA:  Direttament le imma indirettament iva peress li jien nista' nistaqsi lill-istores ta' l-Isptar San Luqa kemm-il phial iddispensaw minn ċerta mediċina lil wards differenti u niġi mogħti l-informazzjoni pero` b'mod manwali għaliex għadna ma wasalniex għall-mod elettroniku għalkemm hija xi ħaġa li qed nibnu bil-mod il-mod. Meta tkun qed tibni sistema l-problema hija li ma tistax iddaħħalha kollha f'daqqa għaliex l-ewwel trid tara x’se jkun l-effett ta' l-ewwel step.  L-ewwel tagħmel il-formolarju imbagħad tibda tara xi stocks għandek, tagħmel stock by stock control imbagħad wara tagħmel l-itemisation. Mill-esperjenza li għandi ta’ sptarijiet madwar l-Ewropa għadni qatt ma rajt sptar li jagħmel dan on an itemised patient basis.  Fid-dinja tal-ħolm idealment torbot il-presciption ma' min se jikkunsmaha imma naħseb li hija nightmare elettronika.

  ONOR. VICTOR GALEA PACE:  B'dan li qed tgħidu qed nifhem li mhux store wieħed hemm imma hemm diversi stores;  hemm l-istore prinċipali imbagħad kull ward għandu l-istore tiegħu.

  IS-SUR EMANUEL C. MICALLEF:  Kull sptar għandu l-istore tiegħu imbagħad kull ward għandha l-cupboard tagħha fejn iżżomm il-mediċini normali li tuża. 

  ONOR. VICTOR GALEA PACE:  Imma mbagħad inti għandek l-ispiżerija li tqassam il-mediċini lil dawk li għandhom il-karta r-roża.  

  IS-SUR EMANUEL C. MICALLEF:  Dik hija ħaġa oħra imbagħad.

  ONOR. GEORGE PULLICINO:  Il-mediċini kollha jiġu ttimbrati bit-timbru tal-Health Department? 

  IS-SINJURA LILIAN WISMAYER (Direttur tal-Farmaċija):  Dan l-aħħar sar sforz akbar biex dak kollu li nirċievu fis-central stores, jiġifieri l-medical stores li mbagħad minn hemmhekk jitqassmu fl-istores ta' l-outposts imbagħad imorru l-wards, ikunu mmarkati.  Ovvjament hemm limitu safejn tista' timmarkahom u l-metodu li tista' tuża biex timmarkahom.  Il-pilloli iridu jiġu mmarkati fuq the most immediate packing jiġifieri the large pack fiex se jkunu l-pilloli.  Affarijiet oħra li jkunu sterile packed se jkollhom marka on the immediate outer packing għaliex ma tistax timmarka lilhom.  Jiġifieri hemm limitu safejn tista' timmarka.  Ovvjament m'hemm xejn xi jżomm lil xi ħadd milli jaqbad pakkett ta' 100 pillola, jieħu 50 minnhom u jitlaq bihom.

  THE CHAIRMAN:  L-Onor. Farrugia.

  ONOR. JEAN PIERRE FARRUGIA: Ovvjament dan l-investiment fis-sistema elettronika kellu jwassal biex ikun hemm inqas out of stock items.  Fil-fatt irriżulta li qed ikun hemm inqas out of stock items milli kien ikun hemm qabel?  

  Ħaġa oħra li xtaqt nistaqsi hija għaliex jekk l-auditing m'huwiex isir minħabba nuqqas ta' ħin, eċċ, anke at primary health care level qegħdin inġiegħlu lill-persuni li għandhom il-kartuna s-safra joqogħdu jagħmlu r-riċetti. Għaliex qegħdin inġiegħlu lil dawn il-persuni kollha jmorru għand it-tobba, sew tal-gvern kif ukoll privati, biex joqogħdu jagħmlu r-riċetti?  Dawn ir-riċetti finalment għalxiex qed jgħinuh lill-gvern?  Jekk persuna għandha dritt għal dan l-item regolarment għal perijodu ta' żmien x'inhu l-iskop tar-riċetta?  Din ir-riċetta qiegħda ġġiegħel lin-nies jaħlu ż-żmien joqogħdu jmorru għand it-tobba u jħallsu Lm1 jew aktar, u qed iġġiegħel anke lit-tobba tal-gvern jaħlu l-ħin biex jagħmlu dawn ir-riċetti.  At primary health care level jien nemmen li jekk bniedem għandu l-kartuna s-safra, jiġifieri huwa ntitolat għal mediċini minħabba mard kroniku, m'għandux għafejn joqgħod jagħmel riċetta kull xahrejn.  Jien ili naħdem f’dan ix-xogħol snin u għadni ma nistax nifhem l-użu ta’ din ir-riċetta.  Għaliex din ir-riċetta?

  IT-TABIB JOHN M. CACHIA:  Li ma tagħmilx riċetta u li tiddispensa mediċina mingħajr riċetta ...

  ONOR. JEAN PIERRE FARRUGIA:  Imma din tkun diġa` awtorizzata minn speċjalista lill-pazjent f’ismu.

  IT-TABIB JOHN M. CACHIA:  Il-fatt li qegħdin nitkellmu dwar accountability ta’ flus il-poplu diġa` hija xi ħaġa pjuttost serja u li qed tinvolvi wkoll xogħol minn dan il-kumitat, pero` barra minn hekk huwa importanti wkoll li jekk bniedem qed jieħu mediċina u din tkun qed tagħmillu xi side effects xi ħadd jinduna b’dan. Issa jista’ jkun li forsi dawn ma jkunux qed jiġu monitored kif għandhom ikunu, pero` ċertament li ma nistax inkun jien li bħala tabib - mhux bħala ministeru - inkun favur li l-mediċini jingħataw fuq ordni ta’ speċjalista darba kull tliet snin jew ad eternum u pazjent ma jkollu qatt aġġustament jew check ta’ kemm per eżempju qiegħed il-polz jew il-pressjoni għar-rigward ta’ jekk il-mediċini humiex qed jaħdmu jew le.  Jista’ jkun li l-Onor. Farrugia għandu punt dwar l-użu tal-preskrizzjoni pero` jien bħala tabib I am against the dispensing of medicines without the presciption.  Jekk nagħmlu hekk inkunu qed inkabbru pjagi oħrajn u nkunu qed inrawwmu kultura oħra fil-pajjiż.  Biżżejjed diġa` għandna problema bl-over the counter items li kulma jmur dejjem qegħdin jiżdiedu. 

  ONOR. JEAN PIERRE FARRUGIA:  Jiena bl-ebda mod ma jien qed ngħid li bniedem li għandu l-pressjoni m’għandux jiċċekkjaha b’mod regolari.  Jien sempliċement qed nistaqsi x’inhu l-iskop ta’ din ir-riċetta.  Hawnhekk ġie kkonstatat li you are storing and supplying the medicines and at the other end għad m’hemm l-ebda link dwar x’qed jiġri minnhom.  Issa hawnhekk qegħdin nitkellmu biss dwar l-isptar, imbagħad hemm ukoll il-health centres, il-family doctors eċċ.  Il-punt tiegħi m’huwiex li ma tagħmilx monitoring tal-pazjent imma jekk hemmx bżonn ta’ din il-burokrazija kollha.  Jien frankament inħoss li dan huwa ħela ta’ flus; l-istess karti li qed jinħarġu u l-human resources li qegħdin jiktbuhom huma ħela ta’ flus u l-fatt li pazjenti qegħdin imorru għand tobba privati bħalma jiġu għandi biex  jagħmlu din ir-riċetta huwa wkoll ħela ta’ flus.

  Issa ħaġa oħra li xtaqt nistaqsi hija jekk huwiex possibbli li wieħed jagħmel auditing biex jara jekk per eżempju minn Novembru sa Frar ikunx hemm domanda akbar għal steriod inhalers.  Huwa possibbli li dan jiġi monitored min-naħa tal-medical stores?

  IS-SINJURA LILIAN WISMAYER:  Nibda biex nirrispondik dwar l-ewwel domanda rigward ix-shortages. L-oġġettiv tas-sistema elettronika huwa li tagħtik l-informazzjoni kollha li tista’ tieħu minnha, jiġifieri tgħinek biex tnaqqas ix-shortages u m’hemmx dubju li x-shortages naqsu drastikament.  Pero` din ma tistax issolvilek problemi oħra li jirriżultaw f’shortages bħal per eżempju li l-konsum jogħla f’daqqa.  Is-sistema se tagħtik retrospective data, ma tistax tgħidlek x’se jiġri imma x’ġara, per eżempju li s-supplier ġablek il-mediċini tard eċċ.  M’hemmx dubju li bis-sistema li għandna llum fil-kamp tal-mediċina ċerta informazzjoni li m’hijiex kompleta għall-aħħar - u aħna nixtiequ li nkomplu niżviluppaw din is-sistema - dwar x’daħal, meta ġew, il-batch number tagħhom, kemm ħadu l-health centres individwali u kemm ħadu l-isptarijiet tista’ toħroġ.  Fil-fatt din l-informazzjoni qiegħda toħroġ iktar illum wara tliet snin ta’ informazzjoni għaliex fil-bidu ma kienx hemm historical data.

  Rigward l-aħħar domanda rrid ngħid li llum aħna noħorġu consumption trends tajbin ħafna fejn nuru x’consumption kien hemm ta’ kull item f’dawn l-aħħar tliet snin.

  ONOR. JEAN PIERRE FARRUGIA:  Anke sa ftit ġimgħat ilu?

  IS-SINJURA LILIAN WISMAYER:  Iva, it is entirely up to date.  Din l-informazzjoni tintuża ħafna per eżempju meta tiġi kkonsidrata mediċina ġdida jew l-istatus tal-mediċina jerġa’ jiġi re-evaluated.  Per eżempju, jekk qed nitkellmu fuq kardjoloġija naraw il-mediċini kollha li sal-lum qegħdin nużaw fil-kardjoloġija, naraw il-consumption trends, naraw kemm marru fl-outpatient department u kemm marru fl-isptarijiet u  ħafna drabi d-deċiżjonijiet ikunu bbażati fuq dawn il-kriterji.

  ONOR. JEAN PIERRE FARRUGIA:  Mr Chairman, xtaqt nagħmel l-aħħar domanda.  Huwa magħruf li l-istaff tas-security fl-Isptar San Luqa u anke fl-isptarijiet l-oħra huwa pjuttost konsiderevoli.  Madankollu ftit li xejn wieħed jisma’ li jsiru checks.  Speċjalment issa li hawn l-isptarijiet privati t-tentazzjoni li wieħed juża kemm mediċini kif ukoll apparat tal-gvern naħseb li hija ikbar u hija ikbar mhux biss għat-tobba u għall-ispeċjalisti imma anke għal ħaddiema oħra li jaħdmu l-isptar.  Kemm fil-fatt isiru spot checks?  Jekk ikun hemm xi rapport, jiġi investigat?  Isiru inspections fil-private clinics għal mediċini u affarijiet disposable li wieħed jista’ juża biex jiġi aċċertat li ma jkunx hemm minnhom li jkollhom it-timbru tad-department of health?

  IT-TABIB JOHN M. CACHIA:  Iva, nista’ ngħid li ġieli saru spot checks kemm fi kliniċi kif ukoll fi spiżeriji privati.  Sa issa ma nistax ngħid li kellna xi skoperti kbar.  Is-sistema tagħtik x’taħseb li jista’ jkun hemm l-abbużi pero` s’issa nista’ ngħid li m’għamilniex xi skoperti drammatiċi.  Tant l-aħjar!  Jiena ngħid li aħna se nkomplu bl-inspections tagħna kemm ta’ rutina kif ukoll għall-għarrieda biex naraw li ma jkunx hemm minn dawn l-abbużi.  Daħħalna wkoll il-kultura li meta l-isptarijiet privati jixtru mingħand il-gvern - għaliex dawn diversi drabi jixtru ċerti bżonnijiet ta’ mediċinali mingħand il-gvern - ...  Naħseb li l-kontrolli li wieħed jagħmel qatt m’huma biżżejjed u huwa mportanti li jibqgħu jsiru.  Rigward kontrolli min-nies tas-sigurta` fuq nies ħerġin mill-isptar irrid ngħid li kellna diversi każijiet - uħud minnhom ġew anke rrapportati fl-istampa - fejn ittieħdu anke passi bil-pulizija għaliex il-fatt li persuna tinqabad b'mediċini jew apparat mediku fil-pussess tagħha li mhux suppost ikun qiegħed għandha jammonta għal reat kriminali.

  THE CHAIRMAN:  L-Onor. Cilia.

  ONOR. JOE CILIA:  Ħalli mmur lura għall-kwestjoni ta’ meta jiġu evalwati mediċini ġodda li jistgħu jinġiebu.  Prima facie l-ispjegazzjoni dwar kif jinġiebu l-mediċini u għalfejn tagħmel sens, pero` meta jinqalgħu każijiet ta’ natura urġenti anke fil-każ ta’ mard terminali - jidhirli li dan l-aħħar kien hawn anke kawża l-qorti dwar dan -  din il-proċedura m’hijiex tajba għaliex tieħu ċerta ħin. F’dawn iċ-ċirkostanzi x’jiġri?  Hemm xi quick track?  Ħafna lmenti li jsiru minn nies li niltaqgħu magħhom aħna - m’iniex qed nirriferi neċessarjament għal każijiet terminali - jgergru ħafna għad-dewmien li jkun hemm sakemm tasal mediċina anke saħansitra minn konsulenti li jieħdu xhur sħaħ biex jibdew jirċevuhom.

  IS-SUR EMANUEL C. MICALLEF:  Dan ħafna drabi jiġri għaliex sakemm tittieħed id-deċiżjoni biex tiġi ntrodotta dik it-tip ta’ mediċina partikolari li ma jkollniex fl-istores ...  Meta tkun trid mediċina fi kwantitajiet kbar trid toħroġ tender u lkoll nafu l-proċedura għal dan kemm hi twila.  Ġieli jkollna każi fejn ikollna bżonn urġenti ta’ ċerta mediċina u jkollna nagħmlu direct orders li jkunu jqumu eluf kbar ta’ liri imma sfortunatament m’għandniex l-awtorizzazzjoni bħala dipartiment li nagħmlu orders li jqumu ħafna flus mingħajr l-approvazzjoni tal-ministeru tal-finanzi, liema approvazzjoni wkoll tieħu ż-żmien biex tinkiseb. Illum stess kellna każ fejn kellna bżonn inġibu bl-ajru minn Londra mediċina li tqum Lm3,500 għal pazjent li għandu marda terminali għaliex ma kellniex minnha in stock minħabba li din għadha kemm ġiet introduced.  F’każijiet bħal dawn ikollok terfa’ r-responsabbilta`. 

  ONOR. JOE CILIA:  Jien nifhem dan pero` l-fatt li għandna sistema komputerizzata li tmur lura tliet snin naħseb li għandha tgħin biex ma jkunx hemm shortages.

  IS-SUR EMANUEL C. MICALLEF:  Imma mhux ta’ mediċini li jkunu għadhom kemm ħarġu fis-suq!

  ONOR. JOE CILIA:  Jien ma kontx qed nirriferi biss għal mediċini li jkunu għadhom kemm ħarġu imma anke għal dawk li jkunu qegħdin jiġu wżati mill-konsulenti.  Ħaġa komuni ħafna li tiltaqa’ magħha hija ta' nies li jkunu applikaw biex ikollhom il-karta s-safra u jdumu xhur sħaħ biex jirċevuha.  Dawn l-affarijiet kif jistgħu jiġu relatati mas-sistema komputerizzata biex l-affarijiet jitħaffu iktar?

  Rigward terminal cases u każijiet oħra urġenti naħseb li jkun tajjeb li jitfasslu xi regolamenti oħra ħalli ma jibqax ikun hemm dewmien.  Ma tkunx idea ħażina li minn hawnhekk nagħmlu rakkmandazzjoni f’dan is-sens.

  IS-SUR EMANUEL C. MICALLEF:  Il-pożizzjoni llum hija tali li jekk ikollna bżonn ta’ mediċina li tqum ħafna flus, id-dipartiment m’għandux l-awtorita` li jagħmel ordni anke f’każijiet ta’ mard terminali.

  THE CHAIRMAN:  L-Onor. Pullicino.

  ONOR. GEORGE PULLICINO:  Mr Chairman, xtaqt immur lura għall-punt rigward xiri ta' mediċina. Aħna nafu li l-kumpanniji li jimpurtaw il-mediċini f’pajjiżna jagħtu commission lit-tobba skond il-materjal li jordnaw u jiena jolqotni fatt - għallinqas minn dak li naf - li xi kultant ikun hemm konsulenti li jordnaw mediċina li hija simili għal mediċina oħra li d-dipartiment tas-saħħa jkun diġa` għamel u jagħmel enfasi qawwija proprju fuq li tiġi ordnata dik il-mediċina.  Nafu wkoll kemm ikun hemm nies igergru u jilmentaw mill-fatt li ċerta tip ta' mediċina ma tkun in supply.  Li ma jkunx qed jingħad mill-konsulenti - m’iniex qed nirriferi għall-konsulenti kollha - huwa li jkun hemm mediċina oħra available li għandha l-istess properties imma li hija ta' kumpannija oħra. Il-kumitat li semmejtu aktar qabel jiġbed l-attenzjoni ta’ konsulenti li jinstab li jagħmlu talbiet għal mediċini ta' ċerti kumpanniji biss?  Hemm xi ħadd li jagħmel auditing tat-talbiet li jsiru u jistaqsi għalfejn it-tali tabib jew konsulent jagħmel talba għal mediċina li kumbinazzjoni tkun ta’ kumpannija partikolari?

  IS-SINJURA LILIAN WISMAYER:  Ġeneralment meta aħna nixtru mediċina dejjem nużaw dak li jissejjaħ generic name jiġifieri aħna qatt ma nixtru pilloli ta' brand partikolari sakemm ma jkunx hemm talba speċifikament għalihom.  Normalment rikjesta bħal din issir minn tabib li jkun qed jgħid li l-pazjent ipprova l-mediċina li jkollna in stock - aħna jkollna mediċini ta' different brands għaliex nixtru by tender u ma mmorrux għal ditti - u għal xi raġuni jew oħra ma tkunx qed tħalli l-effett mixtieq.  Aħna din il-ħaġa nirreżistuha kemm jista’ jkun għaliex prima facie sakemm ma jkunx hemm raġinijiet validi l-mediċini li nixtru jgħaddu minn ċerti standards u tests, jiġifieri kollha huma ta’ livell farmaċewtiku aċċettabbli.  Pero` ma tistax tinnega l-fatt li hemm mediċini li ma jaħdmux fuq ċerti pazjenti kif jaħdmu fuq oħrajn.  Hemm il-problema, per eżempju, tal-biovailability, jiġifieri fejn mediċina partikolari ma tistax tassumi li se jkollha l-istess effett fil-pazjenti kollha.  Dan huwa fatt xjentifiku.  It-tabib huwa responsabbli għall-kura tal-pazjent u jekk se toqgħod tindaħallu f’ċertu dettall tkun qed terfa’ r-responsabbilta`.  Dan huwa kamp xi ftit jew wisq sensittiv u diffiċli.

  IT-TABIB JOHN M. CACHIA:  Normalment dak li qed isemmi l-Onor. Pullicino jiġri l-iżjed bil-mediċini l-ġodda. Kif diġa` għedt, meta jkollna talba biex mediċina ġdida tiddaħħal fuq il-formolarju tiġi wżata l-proċedura li semmejna l-ewwel.  Jiġifieri bil-fatt stess li hemm proċedura fejn xi ħadd irid jipprova b'litterattura xjentifika li mediċina tkun se tagħmel xi added benefit fuq il-mediċini kollha available diġa` hija safeguard partikolari, pero` imbagħad hemm ukoll il-kwestjoni tal-patents li biex mediċini ġdida tkun available on a generic market it will take years.  Jiġifieri l-problema qiegħda - u din hija problema globali mhux tagħna biss - li fil-fatt biex mediċina tkun available on the generic market normalment iddum ħames snin u inti sadanittant tkun qed tħallas ir-research and development tal-mediċini ġodda li qed tixtri.  It-trade off hawnhekk hija jekk għandekx tistenna ħames snin biex iddaħħal fil-pajjiż mediċina li tista' tikkura pazjenti bl-HIV jew inkella tonfoq dak li għandek tonfoq bil-għaqal u bis-sens u bil-protokolli neċessarji u jkollok dik il-mediċina available mingħajr ma toqgħod tistenna sakemm tiġi generic.  Kieku nistennew sakemm mediċina tiġi generic naħseb li nkunu nistgħu nnaqqsu l-prezzijiet mhux ħażin!

  THE CHAIRMAN:  Ms Wismayer.

  IS-SINJURA LILIAN WISMAYER:  Irrid ngħid ukoll li waħda mill-problemi li għandna u li teffettwa x-shortages huma l-varjazzjonijiet kbar li jsiru fil-consumption trends li wieħed issa jista' jarahom ċari ħafna bl-informazzjoni li qed toħroġ b'din is-sistema elettronika li għandna.  Meta wieħed jibda jevalwa din is-sitwazzjoni jinnota li ħafna drabi meta mediċina tispiċċa l-patent tagħha u allura aħna jirnexxielna nixtru dik il-mediċina imma minn ditta oħra, il-konsum jibda jonqos drastikament u f'daqqa waħda jibda jkollok mediċini li jkunu waslu biex jiġu expired.  Imma mbagħad the other side of the coin hija kemm tista' tnaqqas l-expiry tal-mediċini li għandek in stock għaliex kieku r-risposta hija sempliċi; ixtri biex jekk jitla' l-konsum ikollok in stock.  Dawn huwa problemi reali pero` mill-banda l-oħra ma nistgħux inwaqqfu l-iżvilupp tax-xjenza.  

  Xtaqt ngħid ukoll li rigward sistemi li jindirizzaw ċirkostanzi differenti f'issue tal-mediċini li s-soltu wieħed ma jiltaqax magħhom f'xiri ta' affarijiet oħra kien sar kumitat fejn saru rakkmandazzjonijiet biex ikun hemm sistemi differenti li wieħed jista' juża f'dawn iċ-ċirkostanzi, imma sfortunatment ma naħsibx li kien twettaq.  Qed insemmi din il-problema għaliex jien niffaċċjaha ħafna. 

  THE CHAIRMAN:  L-Onor. Farrugia.

  ONOR. JEAN PIERRE FARRUGIA:  Xtaqt inkun naf jekk meta toħroġ tender għal pilloli wieħed jipprovax iżomm l-istess kulur u shape biex pazjent ma jitfixkilx anke jekk tinbidel il-kumpannija.  Per eżempju dan l-aħħar ġara hekk fil-każ tal-Glibenclamide li hija pillola mogħtija lid-diabetics.  Din il-pillola filli kienet magħmula b'mod tawwali - fil-fatt kienet ilha hekk għal snin twal - u filli saret tonda.  Issa pazjent jista' jkollu kundizzjonijiet oħra minbarra d-diabete u allura jkollu pilloli oħra li jistgħu jkunu bojod u tondi.  Għaliex għandek tibdel ix-shape ta' pillola li tkun ilha hekk għal snin sħaħ biex wara xahar terġa' tibdilha għal kif kienet?  Fl-opinjoni tiegħi dan jista' jiġi evitat biex wieħed ma jfixkilx pazjenti - qed nirriferi għal pazjenti anzjani  - li minħabba zokkor jista' jkollhom anke problemi fil-vista.

  Ħaġa oħra li xtaqt inkun naf hija jekk dan id-drugs and therapeutics committee jagħmilx riċerka biex ikun jista' jifhem jekk a new drug hijiex meħtieġa u  effettiva anke jekk din tkun ġiet approvata f'xi pajjiż ieħor.  Jiġifieri l-kumitat għandu checks and balances?  Issir riċerka?

  IS-SINJURA LILIAN WISMAYER:  Rigward il-kulur, ix-shape u d-daqs nerġa' ngħid li jekk toqgħod tiddeskrivi the appearance of the tablet tkun qed tintrabat ma' ditta partikolari għaliex ħafna drabi meta ditta toħroġ pillola din tuża sistema kif tagħmilha attraenti u unika għaliha.  Ġeneralment id-ditti ġeneriċi kollha jipproduċu tablets bojod, tondi u flat għaliex sistemi oħra kif tipproduċihom jiswew aktar flus.   Issa għandek żewġ  options; jew se toqgħod tiddeskrivi t-tip ta' pilloli li trid jew inkella m'intix, bl-idea li tippromwovi competition u jkollok iżjed offerti.  M'hemmx dubju li l-bidliet xi minn daqqiet iħawdu lill-pazjenti imma jekk inti se tiddeskrivihom se jkollhom inqas offerti. Rigward il-pillola li ssemmiet irrid ngħid li aħna qatt ma tajna description tagħha u nzertat daħlet offerta li kienet orħos u li fid-dehra ma kenitx bħall-oħra.  

  ONOR. JEAN PIERRE FARRUGIA:  Jiena naf tobba li nfixxlu b'dan it-tibdil, inkluż jien.

  IS-SINJURA LILIAN WISMAYER:  Iva, għaliex dawn ikunu draw b'pillola mod u f'daqqa waħda din tinbidel.  Irrid ngħid li qabel ma aħna ħadna dan il-pass fid-drugs and therapeutics committee konna kkonsultajna l-ispeċjalisti u staqsejna meta jkun vitali li dawn il-characteristics jiġu nklużi fl-ispecifications u ngħatajna lista ta' pilloli bħal, per eżempju, pilloli li jintużaw fil-psikjatrija.  F'dak il-każ aħna niddeskrivu kif għandha tkun id-dehra tal-pillola imma mbagħad ovvjament se jkollok inqas competition u apparti minn hekk ma tkunx taf liema se taqbad tagħżel għaliex ikollok aktar minn tip wieħed ta' pillola fis-suq u jekk tagħżel it-tali pillola forsi tkun qed tagħti vantaġġ lil "X" u jekk tagħżel oħra tkun qed tagħti vatnaġġ lil "Y".  Jiġifieri din m'hijiex ħaġa daqshekk faċli.

 ONOR. JEAN PIERRE FARRUGIA:  Mr Chairman, għal min forsi m'huwiex daqshekk midħla tas-suġġett jaħseb li qed inqajjem xi punt frivolu pero` irrid ngħid li dawn il-pilloli ilhom bl-istess forma għal snin twal u allura n-nies bilfors jinfixlu meta jinbidlu. Kieku jinbidlu kull darba fiha u ma fihiex imma dawn dejjem kienu l-istess u qatt ma nbiddlu.

  IS-SINJURA LILIAN WISMAYER:  L-Onor. Farrugia għandu raġun f'li qed jgħid u fil-fatt aħna nippruvaw li kull darba li tinbidel shape ta' pillola navvżaw lill-ispiżeriji pero` ħafna pazjenti jibqgħu dubjużi u ma tantx jafdaw.  Jien nifhimha din imma wieħed ovvjament irid jagħmel għażla.

  It-tieni domanda kienet dwar ir-research.  Ir-research li qed jsir illum il-ġurnata fid-drugs and therapeutics committee huwa ħafna aktar milli kien isir qabel u qegħdin naraw anke t-trends.  Qabel ma l-każ jiġi quddiem il-kumitat ikun hemm spiżjara li jaraw x'pubblications kien hemm fis-scientific journals biex naraw li l-informazzjoni hija valida.  Imbagħad dawn jippreżentaw każ lill-kumitat.  Hemm il-ħsieb li dan inkomplu niżviluppawh kemm jista' jkun imma sfortunatament mhux dejjem ikollok in-nies li tista' tuża għal din il-ħaġa pero` qed ikun hemm nies li qegħdin imorru għal training f'dan il-kamp.

  IT-TABIB JOHN M. CACHIA:  Hemm ukoll web sites fuq l-internet fejn ikun hemm il-manuals u r-rationale.  Hemm imbagħad ukoll available - u dan huwa vitali fil-kamp tal-mediċina - dak li jgħidulhom il-Cochrane reviews għaliex ħafna drabi aħna naraw dawk ir-riżultati ta' mediċini li jkunu pożittivi.  Li rrid ngħid huwa li meta xi ħadd ikun uża xi mediċina u kellu riżultat tajjeb jippubblikah imma konna qegħdin insibu li jkun hemm ċerti riżultati ta' mediċini li jkunu negattivi u li ma jiġux pubblikati fil-ġurnali internazzjonali.  Meta wieħed jagħmel iċ-checks and balances jibda jinduna b'dan u fil-fatt illum il-kumpanniji tal-mediċini qed ikunu ħafna aktar attenti fir-riċerka tagħhom għaliex permezz ta' dawn ir-reviews regolari jkunu jistgħu jaqbdu kemm il-positive kif ukoll in-negative results  fuq il-mediċini.

  ONOR. CLAUDE MUSCAT:  Tistgħu tgħidulna kemm bejn wieħed jintremew mediċini minħabba li jkunu skadew kull sena?

  IS-SINJURA LILIAN WISMAYER.  Safejn nista' niftakar l-aħħar darba li ħarisna lejn din il-problema kien hemm madwar Lm130,000 worth of medicine.  Qed ngħid going back to 1998.  Jiena    
  ONOR. JEAN PIERRE FARRUGIA:  Dawn jistgħu jintużaw b'xi mod?

  IS-SINJURA LILIAN WISMAYER:  No, it's out of the question.  Waħda mill-affarijiet li s-sistema l-ġdida tagħmillek hija li tagħtik warning sitt xhur u tliet xhur in advance ta' xi jkun se jiskadi.  Din kienet ħaġa diffiċli biex issir manwalment imma issa qed issir.  Din il-lista tmur għand in-nies konċernati u aħna nieħdu azzjonijiet differenti, bħal per eżempju niktbu lil min tana l-mediċina biex naraw jekk jistgħux jeħduhielna u jittestjawha biex forsi tiġi estiża x-shelf life tagħha. Noħorġu wkoll ċirkolarijiet lit-tobba biex ngħidulhom jekk jistgħux jużawhom, pero` imbagħad ladarba jiskadu ma nkunux nistgħu nagħmlu mod ieħor ħlief li narmuhom.

  ONOR. VICTOR GALEA PACE:  Dawn il-mediċini jinkorporaw dawk li jieħdu dawk li jkollhom il-karta s-safra?

  IS-SINJURA LILIAN WISMAYER:  Dawn jinkludu kwalunkwe mediċina.  Ovvjament kif jiskadu aħna nneħħuhom minn fuq l-ixkaffa.

  ONOR. JEAN PIERRE FARRUGIA:  Jiena bħala tabib li ma naħdimx mal-gvern qatt ma ġejt avvżat li hemm xi mediċini li huma nearing theIR expiry date.  Ma taħsbux li jkun tajjeb li jiġu avvżati wkoll tobba li ma jaħdmux mal-gvern, jiġfieri tobba oħrajn?

  IS-SINJURA LILIAN WISMAYER:  Iva, naħseb li għandek punt.

  THE CHAIRMAN:  L-Onor. Pullicino.

  ONOR. GEORGE PULLICINO: Bis-sistema li għandkom, l-aċċess għall-electronic database huwa ristrett għad-dipartiment tagħkom?

  IS-SINJURA LILIAN WISMAYER:  Hemm diversi livelli ta' aċċessi; read only jew change data jew iddaħħal informazzjoni ġdida.

  ONOR. GEORGE PULLICINO: Hemm mod kif konsulent ġo ward ikun jaf l-availability ta' ċerti mediċini?

  IS-SINJURA LILIAN WISMAYER:  L-informazzjoni tista' tkun ftit sensittiva fis-sens li jekk wieħed  jara l-hour consumption u l-istock mal-ewwel jinduna f'liema pożizzjoni nkunu biex nibdew nipproċedu biex nagħmlu ordni.  Apparti minn hekk naħseb li huwa diffiċli biex konsulenti jaċċessawha għaliex m'għandniex links ma' l-isptar.

  THE CHAIRMAN:  Hawn aktar kummenti?  L-Onor. Cilia.

  ONOR. JOE CILIA:  Mr Chairman, xtaqt nirriferi għall-punt li tqajjem aktar kmieni u nipproponi li jkun hemm bidla fir-regolamenti ħalli f’każijiet urġenti fejn anke jkunu jinvolvu pazjenti b’mard terminali tkun tista’ tinġieb malajr mediċina li ma tkunx in stock. 
  THE CHAIRMAN:  Jien naħseb li l-aħjar ħaġa li tista’ ssir hija li l-Ministeru tas-Saħħa jifformola l-proposta tiegħu, din tiġi veted mill-Minsiteru tal-Finanzi, jekk il-Ministeru tal-Finanzi ma jsibx oġġezzjoni titressaq hawnhekk stess ħalli forsi tiġi adottata bħala suġġeriment min-naħa tagħna imbagħad ħalli forsi jkollna l-feedback  dwar l-implikazzjonijiet tagħha.  

  Nirringrazzjakom u naġġorna l-laqgħa għal nhar l-Erbgħa, 11 ta’ Ottubru, 2000 fis-6.30 p.m. b’din l-aġenda: 

Minuti; u 

Fit-8.20 p.m. il-Kumitat aġġorna għall-Erbgħa, 11 ta' Ottubru, 2000.


